
16. oktober 2019 – Siullermeerneqarnera 

 

Imminut pilersorneq nunatsinni annertusarniarlugu Naalakkersuisut periusissiamik kingusinnerpaamik 

UKA2020-imi Inatsisartunut saqqummiunneqartussamik suliaqaqqullugit peqquneqarnissaannik 

Inatsisartut aalajangiiffigisassaattut siunnersuut. Periusissiaq aamma inatsisitigut aningaasatigullu 

aporfiit nutartigassat aaqqissuuteqqinnissaannut innersuussutinik imaqassaaq.  

(Inatsisartunut Ilaasortaq Múte B. Egede, Inuit Ataqatigiit) 

 

Najukkani nunalerinikkut tunisassianik tuniniaanerup annertusarneqarnissaanut atugassarititaasut 

pitsaanerpaajunissaat qulakkeerniarlugu Naalakkersuisut iliuusissatut pilersaarusiornissamik 

peqquneqarnissaannik Inatsisartut aalajangiiffigisassaattut siunnersuut. Siunissami sulinissamut 

piffissalersuummik iliuusissatut pilersaarut imaqassaaq Inatsisartunullu kingusinnerpaamik UKA 2020mi 

agguaanneqassalluni.  

(Inatsisartunut Ilaasortaq Stine Egede, Inuit Ataqatigiit) 

 

Uani siunnersuutit isumaqatiginartorujussuit marluk pineqarput 

Immitsinnut pilersorsinnaalissagutta annertusisamik suliniuteqarnissaq ilaatigullu piviusorsiunngitsutut 

isumaqarfigisatsinnik tapiissuteqartarnissaq pisariaqassagunarput..  

Taamatut oqareerlunga nammineq tunisassianik pisisinnaanissaq soqutiginartorujussuuvoq, 

isumaqatigaarpullu assersuutigalugu Kujataani inuussutissarsiutinik nutaanik aamma nunap 

immikkoortuani tassani imminut pilersornermik annertusisitsisussanik nassaarniarnissaq 

anguniagaasariaqartoq. Takorluugaaq, soorlu siunnersuuteqartoq Stine B. Egede allattoq, tassaavoq, 

annertuumik tunisassiorneq. Kisiannili teknikkikkut ineriartortitsinikkullu aamma silaannarmut 

tunngatillugu periarfissat maannakkut tamassumunnga tapersiissutaasinnaagunanngillat. 

Namminerli uumasuutineersunik pisisinnaanissaq kialluunniit nuannarinngitsoorunanngilaa. Tamannalu 

pitsaasuuvoq.  

Tunisassiat uninngatiinnarneqaqqissanngillat, soorlu tamanna ukiut arlallit qanngiuttut suliami takugipput. 

Soorunami siunnersuuteqartup oqarneratut tunineqassapput.  

 

Isumatigilluinnarparput imminut pilersornerup annertunissaa anguniagaassasoq. 

Aammali anguniagaasariaqarpoq inuussutissarsiutit nutaat tapiiffigineqartartut pinnagit imminut 

pilersuisinnaarpiarnerup qulakkeerneqarnissaa. Nunalerisut piffissap ingerlanerani nammineerlutik 

ingerlalersinnaanerat pingaaruteqarpoq. 

Siunnersuuteqartup Múte B. Egedep siunnersuutaanut tunngatillugu isumaqatigilluinnarparput aporfissat 

suunerisa paasiniarnissaannik pisariaqartitsisugut tamassumalu kingorna tamanna isummerfigalugu.  

 

Oqaatigisatsitut paasinnilluta siunnersuutit taakku marluk akuerineqarnissaat inassuteqaatigaarput. 

 

 

 

 


